 2014 вося вӧльгым тӧлысьӧдз Коми Республикаын кӧсйӧны нуӧдны туй вуджанінъяс серти ревизия 

Татшӧм решение примитісны талун Туй вывті лючки ветлӧмӧн могмӧдан республиканскӧй комиссиялӧн заседание вылын. Сёрнитанторлӧн шӧр могъяс: лӧсьӧдны подӧн ветлысьяслы бура да безопаснӧя ветлӧм вылӧ условиеяс да ӧтув вӧдитчан автомашина туйяс вылын туй вуджанінъяс ӧнія техническӧй средствоясӧн могмӧдӧм кузя адреснӧй муниципальнӧй уджтасъяс; дасьтыны общественнӧй транспортлы да школьнӧй автобусъяслы водительясӧс да лӧсьӧдны автобусъясӧн ветлысь-мунысьӧс новлӧдлӧм вылӧ безопаснӧй условиеяс; збыльмӧдны муниципальнӧй районъясса да кар кытшъясса юрнуӧдысьяслы Туй вывті лючки ветлӧмӧн могмӧдан республиканскӧй комиссиялӧн сёрнигижӧдысь кесйӧгъяс.

Кыдзи юӧртіс Пытшкӧс делӧяс министерстволӧн ГИБДД веськӧдланін, талунъя лун вылӧ дінмуын 1556 туй вуджанін. На пиысь 1188 туй вуджаніныс муниципальнӧй юкӧнъясын да сикт овмӧдчӧминъясын, 323 — ӧтув вӧдитчан дінму да межмуниципальнӧй тӧдчанлуна автомашина туйяс вылын да 45 - «Вятка» федеральнӧй автомашина туй вылын. Национальнӧй стандартъясӧ пыртӧм вежсьӧмъяс серти (2014 во урасьӧм тӧлысь 28 лунся) пӧшти став туй вуджанінсӧ колӧ выльмӧдны. Колӧ сувтӧдавны бур флюоресцентнӧй плёнкаа туйвывса пасъяс, выльмӧдны искусственнӧй мылькъяссӧ да светофоръяссӧ, лӧсьӧдны подӧн ветлысьяслы потшӧминъяс да содтӧд индавны  водсанога пасъялӧмъяс.

Водзвыв арталӧм серти быд туй вуджанін выльмӧдӧм вылӧ ковмас 250 сюрс шайт. 2014 восянь 2017 воӧдз кадколаст вылӧ тайӧ могъяс вылӧ республиканскӧй сьӧмкудлӧн да муниципальнӧй туй фондлӧн ӧтувъя рӧскодыс лоӧ 380 миллион гӧгӧр шайт. 2014 во вылӧ да водзӧ мунысь вояс вылӧ вылынджык индӧм уджъяссӧ уджтасӧ пыртӧм йылысь лӧсялана кесйӧгъяс да вӧзйӧмъяс сетісны Коми Республикаса туй агентстволы да муниципальнӧй юкӧнъясса администрацияяслы.

Медводз, 2014-2015 воясӧ вӧзйӧны дасьтыны проектно-сметнӧй документация да босьтны на серти канму экспертизалысь бур кывкӧртӧд, сы могысь, медым 2015 воын заводитны пӧртны олӧмӧ проектъяссӧ, медводз велӧдан учреждениеяс дорын.

Коми Республикаса туй агентство нуӧдӧ нин лӧсялана удж — лӧсьӧдӧмаӧсь туй вуджанінъяслысь лыддьӧг, кутшӧмъяс лоасны дінму да межмуниципальнӧй тӧдчанлуна автомашина туйяс вылын, индӧмаӧсь сэтшӧм туй вуджанінъяс, кӧні колӧ медводз нуӧдны уджъяссӧ — 46 объект. Унджык муниципалитетын, Сыктывдін, Сыктыв да Койгорт районъяс кындзи, сідзжӧ босьтчӧмаӧсь тайӧ уджас.

Туй вылын лючки ветлӧмӧн могмӧдан комиссия уджлӧн помшуӧмъяс серти примитӧма решение - 2014 вося вӧльгым тӧлысьӧдз нуӧдны став туй вуджанінъяс серти ревизия объектъяс вештыны позянлуна выль схемаяс тӧд вылӧ босьтӧмӧн.
